
ABSTRAK 

Penelitian ini menggunakan kaedah etnografi iaitu rekabentuk kualitatif yang 

memperlihatkan penelitian multi-disiplin yang terdiri daripada cabang sosiologi. 

Antropologi dan kebudayaan untuk melihat pengaruh pembelajaran kraf anyaman di 

sekolah. Kajian ini memfokuskan kepada kesan persekitaran masyarakat Mah Meri di 

Pulau Carey yang mempengaruhi pembelajaran kraftangan pelajar tahap menengah. 

Kajian yang menggunakan data lapangan bagi kegiatan kraf anyaman di Kampung 

Sungai Bumbun bagi tujuan melihat latar belakang dan persekitaran yang menyokong 

proses pengalaman estetik suku kaum ini. Justeru, penyelidikan ini telah 

menggunakan seramai 16 orang pelajar yang diambil daripada pelbagai tahap di salah 

sebuah sekolah di daerah Selangor yang berdasarkan sosialisasi keluarga penganyam 

di sekitar Pulau Carey. Ini jelas memperlihatkan pelbagai pengaruh yang digunakan 

dalam kegiatan kraft radisional anyaman dalam Pendidikan Seni Visual di sekolah. 

Dapatan kajian mendapati kaum Mah Meri menggunakan motif-motif kraf anyaman 

yang mempunyai hubungan dengan motif berunsur haiwan,  tumbuh-tumbuhan, malah 

setiap satunya mempunyai fungsi primitive dalam kehidupan kaum Mah Meri. Hasil 

dapatan yang dibuat mendapati bahawa berlakunya sosialisasi kraf anyaman kaum 

Mah Meri dalam kalangan pelajar. Semua pelajar dari Kampung Sungai Bumbun, 

Sungai Rambai, Kampung Sungai Judah dan Kampung Kepau turut menghasilkan 

kraf anyaman yang mempamerkan ciri-ciri anyaman asas kaum Mah Meri. Dapatan 

kajian ini juga telah menunjukkan bahawa pelajar yang terlibat telah menggunakan 

sepenuhnya kemahiran menganyam mereka yang diperolehi melalui pengalaman sedia 

ada. Oleh itu, hasil analisis dengan menggunakan instrument rubric kraf anyaman 

yang mengemukakan tujuh elemen kraf tradisional terdiri daripada i) Pengetahuan dan 

kefahaman, ii) Idea, iii) Imaginasi, v) Alat dan bahan, vi) Proses, vii) Produk dan viii) 

Nilai dan Pengaruh telah menunjukkan hasil kraf anyaman pelajar dipengaruhi ciri-ciri 

kraf anyaman kaum Mah Meri. Hal ini berlaku disebabkan pengaruh kepercayaan 

mereka yang menggunakan motif-motif tersebut sebagai cara hidup tradisi mereka dan 

fahaman animisme yang masih berlaku di Pulau Carey. 

SOCIALIZATION OF WOVEN CRAFT INFORMAL EDUCATION OF THE 

MAH MERI TRIBE AND ITS INFLUENCE IN INFORMAL EDUCATION 

 AT CAREY ISLAND 

 

 

ABSTRACT 

This research is using ethnographic method which consist of qualitative design that 

shows a multi disciplinary study, consist of sociology, anthropology and culture in 

order to see the influence of weaving craft learning in school. This study focused on 

the environment effect of the Mah Meri community in Carey Island that  influenced  

craft learning process among  secondary school students. Field data was used in craft 

weaving activities at Kampung Sungai Bumbun for the purpose of the background and 

environment that support aesthetics experience of this tribe. Hence, 16 students of 

different capabilities were selected for Visual Arts class from a secondary school 

in  Selangor related to  the influence used in traditional weaving craft activities, based 

on the socialization of craft weaving family at Carey Island. The study found that the   

Mah Meri used craft weaving motives related to animals, plants, and even every one 

of it has  primitive function in life. Findings demonstrated the occurrence of the Mah 

Meri weaving craft socialization from these students. All students from Kampung 

Sungai Bumbun, Sungai Rambai, Kampung Sungai Judah and KampungKepau 

showed the occurrence the Mah Meri  basic weaving motives. The study also shows 

that the students make full use of their existing knowledge in  weaving skills.  Thus, 

analysis using craft weaving  rubric intruments shows 7 craft traditional elements that 

consist of i) Knowledge and understanding ii)Idea iii) Imagination iv) Tools and 

materials v) Process vi) Product vii) Value and Influence, occurred in their end 

product of the students. This is due to their beliefs in using those motives as their 

tradition way of life and animism which still exist at Carey Island.  

BAB 1 

 

 

 

 

PENGENALAN 

 

 

 

1.1 Pengenalan 

Objek kesenian merupakan satu bentuk yang mengungkapkan perasaan keindahan 

tampak yang berlaku secara semulajadi dalam diri manusia dan ianya telah berlaku 

sejak daripada masa lampau. Melalui hasil penemuan sejarah yang ditemui, ianya 

tidak membawa makna ekspresi estetik tetapi bertujuan memenuhi keperluan 

primernya (Badcord, 1983; Boas, 1995). Walaubagaimanapun, setiap masyarakat, 

sama ada secara sedar atau sebaliknya telah mengembangkan kesenian sebagai 

ungkapan dan pernyataan rasa estetiknya kepada pewaris dan kepada generasi 

seterusnya untuk mengembangkan kebudayaan sebagai pedoman untuk strategi 

adaptasi dalam memenuhi keperluan hidupnya (Haris dan Moran, 1990). 

1.2 Latar Belakang Kajian 

Kesenian telah wujud dalam kehidupan manusia sejak mula kehidupannya dan secara 

tidak langsung merupakan bahagian yang tidak terpisahkan dari seluruh perjalanan 

kehidupannya. Segalanya itu menunjukkan keunikan kesenian, sama ada dilihat dari 

aspek usianya ataupun keuniversalannya, sebagai satu bahagian dari kebudayaan 

(Cassirer, 1987). Oleh yang demikian, semua bentuk seni sentiasa wujud, atau 

bahawa kepelbagaian ekspresi estetik berkembang secara sama dalam setiap 

kebudayaan. Kesenian, serta pelbagai bentuk dan corak ungkapannya, cenderung 

berbeza pada setiap masyarakat atau peringkat-peringkat sosial tertentu (Otten, 

1971). 

 

Manakala masyarakat merupakan sebuah kesatuan kehidupan sosial manusia 

yang menduduki suatu wilayah tertentu, hidup dalam dan juga menghadapi cabaran 

semulajadi. Dalam menghadapi cabaran dan ransangan dari persekitaran dan alam 

semulajadi tersebut secara tidak langsung mengembangkan kebudayaan dan sekaligus 

menggunakan secara bersama ransangan-ransangan dari persekitaran serta alam 

semulajadi dimana mereka tinggal. Oleh itu, setiap ahli masyarakat akan berdepan 

bukan sahaja dengan cabaran dan ransangan semula jadi tetapi berdepan dengan 

persekitaran sosial dan budayanya. Malah, halangan-halangan tersebut perlu dilalui 

dan ditangani dengan seimbang tanpa mengorbankan nilai-nilai semulajadi serta 

faktor-faktor ransangan halangan baru tersebut. 

 

Oleh yang demikian, untuk mempertahankan, mengekalkan dan 

mempertingkatkan kehidupan, setiap masyarakat perlu meningkatkan kehidupan 

mereka disamping penyesuaian dengan persekitaran tersebut dalam mengatasi 

perubahan yang berlaku dari masa ke semasa. Menerusi proses ini, pendidikan setiap 

individu memainkan peranan penting dalam mengekalkan kewujudan kebudayaan 

mereka untuk melaksanakan sistem sosial mereka yang disalurkan melalui nilai-nilai, 

kepercayaan-kepercayaan, pengetahuan dan teknologi sebagai satu mekanisme yang 

perlu ada dalam setiap diri individu dan masyarakatnya. Manakala menerusi 

pendidikan pula, setiap individu harus mempelajari peranannya dalam mengekalkan 

nilai-nilai serta simbol-simbol budaya yang berkait dengan kehidupan sosialnya untuk 

menjadi ahli keluarga dan masyarakatnya yang berkembang dalam persekitaran 

masyarakatnya. 

 

Dalam konteks negara ini, kebudayaan yang dimiliki daripada pelbagai etnik 

dan suku bangsa jelas menggambarkan Malaysia mempunyai khazanah tradisi yang 

tidak ternilai. Dalam bidang seni di negara ini umpamanya, Orang Asli sahaja 

mempunyai sekurang-kurangnya 18 etnik kesemuanya (Jabatan Hal Ehwal Orang 

Asli, Kementerian Pembangunan Luar Bandar, 2002). Secara umumnya setiap suku 

kaum mempunyai latar belakang yang berbeza dari segi sosiobudaya, kepercayaan, 

pantang larang dan adat resam. Begitu juga halnya dengan budaya yang berbeza-beza 

antara satu sama lain. Walaubagaimanapun masih ada persamaan yang terdapat dalam 

kalangan kaum mereka, antaranya kebanyakan mereka berfahaman yang sama iaitu 

animisme.  

 

Secara tidak langsung, kebudayaan kaum Orang Asli di negara ini memiliki 

ciri-ciri identiti budaya tradisi yang diwarisi daripada nenek moyang secara turun 

temurun dan generasi ke generasi dan ianya masih kekal sehingga masa kini. Budaya 

seni anyaman telah dikenali lama dan dihasilkan khususnya oleh suku Orang Asli 

Mah Meri di Pulau Carey, Selangor. Ia merupakan karya seni Mah Meri yang sangat 

terkenal dan dipandang unik oleh masyarakat sama ada dalam negara mahupun luar 

negara. Seni anyaman mereka telah lama bertapak dan berkembang mengikut bentuk 

kehidupan yang dipengaruhi oleh alam sekitar mereka. Selain itu, kewujudan mereka 

di negara ini telah dibuktikan melalui sejarah kedatangan mereka ke Semenanjung 

oleh William Hunt dalam bukunya bertajuk “An Introduction to the Malayan 

Aborigines.” Menurut William Hunt (1952), kaum Orang Asli amat berkemahiran 

membuat anyaman tikar pandan. Beliau juga mengatakan asal usul Orang Asli adalah 

merupakan pendatang keturunan Melayu dari Gugusan Kepulauan Melayu, serta 

pendatang asing dari rantau Asia sejak kurun ke-5.Dunn (1975) juga telah membuat 

andaian kemungkinan besar kehadiran mereka di Semenanjung Tanah Melayu telah 

berlaku lebih awal daripada kurun tersebut. 

 

  Oleh itu, tidak hairanlah kraf anyaman suku Mah Meri yang ditemui di sekitar 

Pulau Carey masih mengekalkan ciri-ciri rekabentuk yang dikenalpasti seperti bujam 

„apok soi aleh‟ dipercayai merupakan tempat simpanan rambut bayi yang baru lahir 

dan merupakan satu-satunya unsur kraf anyaman yang menerima pengiktirafan 

daripada Seal of excellent for handycraft product in Southeast Asia, UNESCO pada 

tahun 2011 (New Strait Times, 2011).  

 

Pulau Carey telah menjadi sebuah lokasi yang kaya dengan aspek kebudayaan 

asing hasil daripada perkembangan tradisi dan budaya merangkumi seni pertukangan 

tangannya seperti seni ukiran arca kayu dan topeng serta aneka motif seni 

anyamannya. Sehubungan itu, penyelidik membuat ungkapan bahawa kesenian 

anyaman suku Mah Meri dilihat sebagai satu kebudayaan yang tidak dapat dipisahkan 

dalam msyarakat ini, ia amat penting dalam proses perkembangan Pendidikan Formal 

di daerah Pulau Carey khasnya mata pelajaran pertukangan kraf anyaman tradisional 

yang sudah tentu membawa kesan kepada nilai pengetahuan dan kemahiran subjek 

tersebut di sekolah. 

 

 

Rajah 1.1. Kedudukan Pulau Carey dan kumpulan etnik  Mah Meri 

[Sumber : https://www.google.com/] 

 

Berdasarkan fakta-fakta tersebut, penulisan kajian tentang kraf anyaman ini 

berpandukan dua matlamat : Pertama, mengemukakan garis kasar yang menyeluruh 

idea kebudayaan kraf anyaman suku Mah Meri dengan menggunakan tiga penelitian 

iaitu sejarah, sosiologi-antropologi dan kebudayaan; keduanya mentafsirkan 

pemikiran suku Mah Meri dengan mengaitkan suatu tajuk dengan tajuk yang lain 

secara sistematik pada Bab 2.  

 

Kumpulan  

Mah Meri 

Menerusi kajian ini penyelidik memasukkan unsur sejarah khusus bagi 

menggambarkan sosialisasi kraf anyaman suku Mah Meri sendiri bagi memerihalkan 

konsep yang khusus sebagai cara pemindahan pengetahuan seni anyaman masyarakat 

Orang Asli sebagai „Pendidikan Informal‟ dan „Pendidikan Formal‟ menjadi pengukur 

kepada kesan-kesan pengaruh sosiobudaya suku Mah Meri yang menetap di Pulau 

Carey yang mempengaruhi pengetahuan pelajar di daerah Pulau Carey.  

 

1.3 Tinjauan Awal 

 

Hasil daripada lapangan awal kajian ini, penyelidik telah menggunakan kaedah 

mendapatkan data bagi membangunkan sistem klasifikasi item di lapangan 

(LeCompte & Preissle, 1993), berkait dengan komponen pengetahuan budaya 

(Cultural Knowledge) (Howell, 1972) dan norma-norma dalam masyarakat pribumi 

"about how particular people should act toward particular other people depending on 

their roles" (Garrick Bailey dan James Peoples, 2011).  

 

Antara prosedur awal yang dilakukan ialah penyelidik telah mengadakan 

pertemuan bersama Ahmad Jiwa Zulkefli, selaku Pegawai di Jabatan Kemajuan Orang 

Asli (JAKOA) yang telah lama bertugas dan faham tentang sosiobudaya suku Orang 

Asli. Temubual ini telah dijalankan pada 29 April 2013 bertempat di  Pusat sumber 

Orang Asli JAKOA di Gombak. Antara perkara yang difokuskan ialah kepentingan 

kraf anyaman terhadap masyarakat Orang Asli, ia termasuklah persekitaran kehidupan 

mereka. Seterusnya, penyelidik mendapatkan data pada 8 Mei 2013 di Pejabat 

Kemajuan Orang Asli Daerah di daerah Kuala Langat bagi mendapatkan populasi 

serta gambaran secara umum tentang latarbelakang kegiatan kraf anyaman dan 

ekonomi masyarakat di Kampung Sungai Bumbun iaitu fokus lokasi kajian yang 

dijalankan.  

 

Lawatan awal ke tapak lapangan bermula pada 31 Mei 2013. Iaitu dengan 

mengambil maklumat mengenai sosio budaya suku Mah Meri. Antara lokasi yang 

menjadi tumpuan utama ialah Galeri Perkampungan Budaya Mah Meri yang terletak 

di Kampung Sungai Bumbun. Data yang diperolehi ini adalah untuk memberi 

gambaran dan situasi sebenar kajian yang akan dijalankan di lapangan. Seterusnya 

penyelidik mengadakan pertemuan dengan salah seorang pengusaha kraf anyaman 

iaitu Maznah Uyun  pada 12 Jun 2013 bertempat di bengkel kraf anyaman yang 

terletak di Kampung Sungai Bumbun. Pertemuan tersebut adalah sebagai langkah 

penting untuk mewujudkan hubungan baik antara penyelidik dan peserta utama kajian. 

Selain itu, penyelidik juga turut mendapatkan maklumat dan rekod berkaitan pelajar 

Orang Asli di daerah Pulau Carey daripada Pejabat Pendidikan Daerah Kuala Langat 

bagi memastikan sampel pelajar adalah relevan dengan kajian yang akan dijalankan di 

sekolah untuk melihat pengaruh dan kesan-kesan sosialisasi kraf anyaman di Pulau 

Carey. 

 

1.4 Pernyataan Masalah 

 

Kraf anyaman suku Mah Meri merupakan salah satu bentuk kesenian yang 

menampilkan unsur-unsur ekspresi paling penting yang tidak dapat dipisahkan dari 

kehidupan mereka, bahkan kesenian mereka juga harus dibincangkan beserta dengan 

aspek kebudayaan, sejarah dan sudut antropologi. Ini melibatkan pengalaman 

masyarakat yang dipindahkan dan diwarisi daripada satu generasi kepada generasinya 

mengikut tahap-tahap sosial.  

 

Masalah yang dihadapi daripada fenomena yang dibincangkan di atas 

antaranya ialah, masalah pelestarian kemahiran kraf dalam kalangan keluarga tukang 

anyam di sekitar Pulau Carey, yang wujud dalam suatu proses pendidikan berupa 

sosialisasi kemahiran kraf yang berlaku dalam masyarakat yang dibincangkan dalam 

kajian. 

 

Berdasarkan kenyataan tersebut, kesenian dan kebudayaan mereka terus 

dibelenggu oleh pemikiran primitif yang tidak dapat memisahkan mereka dengan 

kepercayaan terhadap “Orang Halus” atau “Moyang”. Bentuk seni halusnya masih 

bersifat utuh dan “tertutup” sehingga ke hari ini (Khee, 1988; Mohd Johari, 2008, 

Satkuma, 1976). Malah, fenomena yang dimaksudkan turut mempengaruhi 

sosiobudaya masyarakat di sekitar Pulau Carey. 

 

Permasalahan utama yang dibangkitkan ialah fungsi kemahiran kraf anyaman 

dalam struktur kehidupan masyarakat dan pengaruh kebudayaannya secara 

menyeluruh. Justeru, penyelidikan ini akan mengupas masalah proses pendidikan, 

atau sosialisasi, kemahiran kraf anyaman yang berlaku dalam kalangan keluarga 

tukang anyam dalam masyarakat suku Mah Meri yang menetap di sekitar Pulau 

Carey. 

 

Permasalahan kedua ialah kepercayaan animisme merupakan satu bentuk 

pendidikan yang berlangsung dalam kalangan masyarakat di daerah Pulau Carey. 

Yakni, mengikut pengkaji budaya dan sejarah, Siti Zainon Ismail (1985) mengatakan 

bahawa kraf tangan orang-orang Asli dari beberapa kawasan pedalaman di 

Semenanjung Malaysia, suku-suku dari Sabah dan Sarawak telah memperlihatkan 

ciri-ciri kehidupan mereka dengan kepercayaan mitos melalui topeng-topeng, patung-

patung dari pedalaman Afrika, bahan dari kulit kayu, kulit binatang, tulang belulang, 

gading gajah, daun-daunan dan sebagainya, pada awalnya tidak lebih sebagai "alat 

pelindung." Bentuk-bentuk tersebut membawa kepada pengaruh animisme dalam 

kepercayaan suku Mah Meri dan mempunyai hubungan rapat dengan kraf tangan yang 

diwarisi secara turun temurun daripada nenek moyang mereka terdahulu telah 

diperlihatkan menerusi ikon patung-patung arca seperti "Harimau Berantai" yang 

masih terdapat di Pulau Carey. Begitu juga, bentuk-bentuk kraf anyaman yang 

menggambarkan proses pendidikan yang berlaku dalam masyarakat Mah Meri di 

sekitar Pulau Carey.  

 

Sejak tahun 1963, hampir 50% daripada keluasan hutan bakau di Selangor 

telah diterokai. Litupan hutan bakau di negeri ini semakin berkurangan dimana pada 

tahun 1975 keluasan hutan bakaunya berjumlah 39,695 ha tetapi merosot kepada 

21,154 ha pada tahun 1991 dan terus merosot kepada 14, 893 ha pada tahun 2004. 

Kadar kemerosotan tersebut amat serius iaitu pada kadar 62.5% dalam tempoh masa 

25 tahun sahaja (Haliza 2005 dalam Haliza, 2008:105). Fakta berikut dibimbangi akan 

menyekat perkembangan dan ransangan-ransangan persekitaran yang wujud di sekitar 

Pulau Carey dalam penghasilan kraf tangan mereka. Malah, menurut Shevonne Henry 

(2012) bahawa akibat dasar kolonialisme telah menyebabkan Orang Asli ini semakin 

dipinggirkan dan mengakibatkan mereka telah kehilangan tempat tinggal (Altman, 

2001; Lasimbang, 2008). Secara tidak langsung suku Mah Meri di Pulau Carey kini 

hanya mendiami kawasan-kawasan yang terhad sekadar menjalankan kegiatan 

ekonomi yang dirancang dibawah JAKOA serta program kebudayaan sahaja. Malah 

kebergantungan ekonomi terhadap tumbuhan hutan bakau seperti daun nipah, pokok-

pokok kayu nireh dan pulai yang digunakan dalam industri ukiran kayu dan anyaman 

turut terjejas (Nowak, 2000).  

 

Masalah yang dibangkitkan ialah kebimbangan terhadap kemahiran yang 

diwarisi boleh menjejaskan proses pendidikan yang berlaku dalam kalangan keluarga 

tukang anyaman di daerah Pulau Carey. Iaitu proses pendidikan keluarga yang 

merupakan salah satu mekanisme sosialisasi dalam pengekalan kraf anyaman yang 

diperoleh atau menjadi warisan secara turun temurun pada masyarakat tukang anyam 

di sini. Ini menjejaskan cara-cara interaksi, dan pola-pola pembelajaran yang berlaku 

menerusi pembelajaran kraf anyaman dalam konteks pembelajaran secara informal 

bagi masyarakat yang menetap di daerah ini. 

 

Bagi maksud tersebut, kenyataan Siti Zainon Ismail terhadap kepentingan 

kelestarian kraf anyaman masyarakat Orang Asli seperti berikut, 

 

“Sehinggakan makna dalam seni hias kraftangan itu sendiri merupakan 

daya kreatif dan reka cipta masyarakat Orang Asli berasaskan kepada 

alam persekitaran dan kepercayaan mereka, terutama bidang anyaman 

mengkuang/pandan, bertam, buluh serta rotan.”   

            Siti Zainon Ismail (1985) 

 

Kelemahan yang dilihat adalah juga disebabkan ketidakupayaan Orang Asli itu 

sendiri kurang mampu membangunkan kemajuan perusahaan mereka kerana 

tanggapan sedemikian, 

“ Much as the Malays were once so characterized, the Orang Asli are 

often considered lazy, inconstant and hard to predict their next action. 

There is much truth in this observation but like a procrastinating genius, 

once The Orang Asli set their mind on an by the river banks, they go after 

them most tenaciously,…” 

Shuich Nagata(1993) 

 

 

Bagi maksud diatas, Orang Asli itu sendiri tidak mampu bertindak berterusan 

secara bersendirian. Ini kerana Orang Asli masih dianggap tidak mengambil berat 

terhadap kehidupan harian serta menunjukkan mereka kurang berkemampuan dalam 

mengembangkan aspek pembangunan mengikut dasar pendidikan dan ekonomi 

negara. Ini turut diakui oleh Y. Bhg Dato‟ Jimin Idris, Bekas Ketua Pengarah Jabatan 

Hal Ehwal Orang Asli, salah satu kelemahan masyarakat Orang Asli ialah tidak 

mempunyai huruf tulisan (aksara) menyebabkan halangan-halangan kepada 

pengekalan kelestarian kraf anyaman di Pulau Carey. 

 

1.5 Tujuan Kajian 

 

Tujuan utama kajian ini adalah untuk mengkaji proses pendidikan kraf anyaman yang 

berlangsung dalam kalangan keluarga masyarakat Mah Meri di Kampung Sungai 

Bumbun, bagi maksud kajian iaitu sosialisasi, berkaitan dengan kelangsungan kraf 

anyaman dalam masyarakat di Kampung Sungai Bumbun dan masyarakat sekitarnya 

serta menganalisis kesan-kesan pengaruh sosiobudaya mereka dalam proses 

Pendidikan formal di daerah Pulau Carey.  

1.6 Soalan Kajian 

 

Persoalan kajian yang antara dalam penyelidikan ini dinyatakan sebagai berikut, iaitu ; 

Bagaimana sosialisasi kemahiran kraf anyaman berlaku dalam kalangan keluarga 

tukang anyam di Kampung Sungai Bumbun, Pulau Carey, Mukim Teluk Panglima 

Garang, daerah Kuala Langat, Selangor serta kesan terhadap Pendidikan Formal. 

 

1. Siapakah yang terlibat dan peranan apakah yang dimainkan oleh para 

penganyam dalam proses pendidikan kemahiran kraf dalam kalangan keluarga 

tukang anyam di Kampung Sungai Bumbun, Pulau Carey? 

2. Bagaimanakah cara-cara, interaksi, dan pola-pola pembelajaran yang berlaku 

di dalam interaksi pendidikan keluarga yang terlibat di Kampung Sungai 

Bumbun, Pulau Carey? 

3. Faktor persekitaran apakah yang mendukung pengekalan sosialisasi kemahiran 

kraf anyaman dalam kalangan keluarga di Kampung Sungai Bumbun, Pulau 

Carey tersebut? 

4. Bagaimanakah motif anyaman yang dihasilkan oleh para penganyam suku 

Mah Meri dapat dikekalkan atau apakah berlaku pengubahsuaian dengan 

keperluan semasa dan yang akan datang? 

5. Bagaimanakah motif anyaman suku kaum Mah Meri mempengaruhi 

kemahiran kraf pelajar di sekitar Pulau Carey? 

1.7 Objektif Kajian 

 

Berdasarkan objektif kajian yang dinyatakan oleh penyelidik, objektif kajian ini dibina 

berdasarkan keperluan kajian. 

1. Mengenalpasti tingkahlaku suku Mah Meri yang terlibat dan peranan yang 

dimainkan dalam sosialisasi kemahiran kraf terhadap tukang anyam di 

Kampung Sungai Bumbun. 

2. Memberi kefahaman dan menjelaskan cara-cara interaksi, dan pola-pola 

pembelajaran yang berlaku menerusi, dalam kegiatan dan tentang kraf 

anyaman dalam proses pendidikan keluarga terhadap masyarakat tukang 

anyam di Kampung Sungai Bumbun. 

3. Mengenalpasti dan menjelaskan kemahiran yang diharapkan dan diperolehi 

sebagai satu bahagian daripada proses pendidikan yang berlaku dalam 

kalangan keluarga tukang anyaman di Kampung Sungai Bumbun, daerah 

Kuala Langat, Pulau Carey. 

4. Mengenalpasti dan menggambarkan motif-motif yang dihasilkan oleh suku 

Mah Meri di sekitar Pulau Carey, yang dikekalkan atau diubah suai mengikut 

keperluan semasa dan yang akan datang. 

5. Menganalisis pengaruh-pengaruh yang berlaku dalam kemahiran kraf anyaman 

menerusi pembelajaran Bidang Kraf Tradisional Anyaman di sekolah. 

 

1.8 Limitasi Kajian 

 

Terlebih dahulu tujuan kajian adalah tertumpu pada masyarakat suku Mah Meri di 

Kampung Sungai Bumbun sahaja. Bagi mengesan sosialisasi kraf anyaman, sebanyak 

dua buah lokasi lagi diperluaskan iaitu Kampung Sungai Judah dan Kampung Sungai 

Rambai. Masyarakat yang terlibat dalam kajian ini ialah masyarakat Orang Asli suku 

bangsa Mah Meri. Iaitu seramai 20 buah keluarga termasuk 34 orang penganyam 

ditemubual bagi memperolehi maklumat-maklumat berkaitan kelangsungan kraf 

anyaman di Pulau Carey.  

 

Manakala fokus kajian adalah tertumpu kepada aspek kraf anyaman terdiri kraf 

domestik seperti tikar, bakul dan raga yang digunakan suatu ketika dahulu sebagai 

keperluan primer dalam kelangsungan hidup suku Mah Meri yang menetap di Pulau 

Carey. Selain itu, lebih kurang seratus jenis motif termasuk rekabentuk anyaman 

terdiri daripada bentuk origami dan dendan telah dikaji bagi menemukan struktur 

maknanya yang diperolehi oleh ransangan-ransangan persekitaran Pulau Carey.  

 

Bagi melihat sosialisasi kraf anyaman suku Mah Meri, penyelidik telah 

menggunakan sampel pelajar Tingkatan satu hingga Tingkatan empat di Sekolah 

Menengah Kebangsaan Pulau Carey. Fokus kajian adalah untuk melihat kesan atau 

bentuk pengaruh kraf anyaman suku Mah Meri yang digunakan sebagai pengetahuan 

generik mereka dalam pembelajaran kraf tangan di sekolah. Seramai 16 orang peserta 

kajian terdiri daripada 13 orang pelajar perempuan dan 3 orang pelajar lelaki yang 

mewakili responden yang dipilih secara rawak dengan pelbagai tahap diperingkat 

menengah rendah (Tingkatan 1 hingga Tingkatan 3) dan menengah atas (Tingkatan 4 

sahaja). Justeru, satu bengkel telah dijalankan oleh penyelidik pada 5 Julai 2018 

bertujuan untuk mengesan pengaruh-pengaruh kraf anyaman suku Mah Meri serta 

dapatan tersebut akan menjelaskan sejauh manakah sosialisasi kraf anyaman berlaku 

dalam konteks pembelajaran seni formal melalui analisis dokumen. 

1.9 Kepentingan Kajian 

 

Dalam kajian ini penyelidik telah menemui tukang anyam yang terlibat secara khusus 

dalam proses menghasilkan kraf anyaman di Kampung Sungai Bumbun. Selain itu, 

penyelidik menjangkakan bahawa bentuk-bentuk kraf anyaman yang ditemui di Pulau 

Carey adalah bukti daripada kebudayaan awal suku Orang Asli yang berhijrah ke 

negara ini yang dibawa masuk melalui proses asimilasi pendatang pribumi. Hal ini 

berdasarkan jarak usia yang begitu jauh sejak kedatangan mereka ke negara ini. Masih 

banyak seni anyaman mereka yang tidak ditemui lagi kerana faktor-faktor seperti 

kepupusan bahan mentah dan warisan tidak dikembangkan kepada generasi 

seterusnya.  

 

Sehubungan itu, kajian ini dapat menjadi panduan kepada generasi akan datang 

berkenaan asal usul kemahiran dan kreativiti warisan tinggalan masyarakat dahulu 

melalui sejarah. Justeru, penulisan kajian ini juga tidak dapat menunjukkan sebanyak 

mana kesan-kesan sosialisasi kraf anyaman yang ditemui di Kampung Sungai 

Bumbun adalah motif asal atau motif-motif baru tetapi berdasarkan kepercayaan dan 

pantang larang mereka yang mengikat bentuk tersebut, dapat dinyatakan bahawa 

koleksi-koleksi yang ditemui adalah tidak mencukupi untuk dijadikan bukti yang lebih 

kuat untuk menyokong pola-pola kebudayaan tersebut bagi memahami pemikiran 

mereka, melainkan dengan rujukan-rujukan penulis mengenai kebudayaan suku Mah 

Meri daripada penulis-penulis yang lepas.  

 

Oleh itu, hasil penyelidikan dijangkakan dapat memberikan sumbangan kearah 

beberapa perkara seperti berikut : 

i. Menyumbang pengetahuan yang diperlukan bagi peningkatan sumber 

pengetahuan sejarah kraf tradisional yang lebih mendalam terhadap proses 

pemikiran sesebuah masyarakat terhadap objek seni ciptaan mereka. 

ii. Memperlihatkan bagaimana aspek sejarah kraf anyaman dapat mendekati 

pelajar agar dapat memahami tentang proses sejarah yang dilalui oleh 

masyarakat terawal yang menduduki negara ini dan memberi kesan keatas 

pengetahuan pelajar-pelajar di sekolah hasil pengalaman dan proses 

kelangsungan hidup mereka melalui persekitaran dan pengetahuan sedia ada 

melalui sejarah dan latarbelakang sosiobudaya kraf tradisional. 

 

1.10 Definisi Konsep dan Operasional 

 

1.10.1 Sosialisasi 

Kaitan pemindahan ilmu sering dikaitkan dengan perubahan terhadap tingkahlaku 

individu, di mana setiap strategi penurunan ilmu itu akan mengaitkan bagaimana 

proses tersebut disalurkan bagi memenuhi pelbagai kehendak dalam pendidikan yang 

memperlihatkan perubahan menerusi pengamalan sosial dan sikap. Menerusi proses 

pembelajaran kraf anyaman, Orang Asli juga mampu mengaitkan nilai-nilai yang 

dibentuk melalui didikan yang dipraktikkan sejak zaman nenek moyang lagi. Ini 

kerana, melalui kegiatan kraf anyaman mereka terdapat nilai-nilai yang telah 

dibangunkan secara holistik dan sistematik melalui interaksi-interaksi sosial. Perkara 

ini turut digambarkan tentang konsep pemindahan ilmu masyarakat pribumi menerusi 

Organisation for Economic Co-operation and Development (OECD) yangtelah 

mendedahkan bahawa konsep pembelajaran mereka terikat dengan interaksi serta 

kegiatan sosial.  

 

Definisi sosialisasi ialah socialization yang membawa makna tentang proses 

dimana kita belajar untuk menjadi ahli masyarakat, kedua-duanya merupakan 

penghayatan (internalising) dalam 'norma' dan 'nilai-nilai' masyarakat, dan ia juga 

menerangkan tentang bagaimana belajar untuk melaksanakan 'peranan' sosial (Broom, 

1981). 

 

Sosialisasi yang dimaksudkan dalam Gardiner dan Kosmitzki (2002) 

mendefinisikan sosialisasi sebagai: 

 

Process by which an individual becomes a member of a particular 

culture and take on its values, beliefs, and other behaviors in order to 

function within it. 

Gardiner & Kosmitzki (2002) 

 

Spenner dan Otto (1985) pula mendefinisikan sosialisasi sebagai: 

…process of learning, adaptation, and forced or voluntary, conscious or 

unconscious alterations in self dimensions as a function of work and 

career. 

 

 Secara tidak langsung proses pembelajaran dalam masyarakat Orang Asli 

dapat memperlihatkan bagaimana konteks pemindahan ilmu pengetahuan atau 

kemahiran kraf tangan itu dijelmakan daripada beberapa faktor seperti persekitaran 

yang dilalui setiap hari melalui interaksi sosial dalam keluarga, rakan-rakan dan 

persekitarannya. Perkara ini amat ditekankan dalam proses pemindahan kemahiran 

seni yang dimaksudkan oleh Jarvis (2006) bahawa pembelajaran sedemikian 

menekankan proses-proses sosial serta pembelajaran seumur hidup. Ini kerana 

menerusi aspek sosial yang dikaitkan, ia turut digambarkan sebagaimana bentuk 

pendidikan yang disalurkan secara langsung dan dihubungkan dengan sesuatu aktiviti, 

amalan atau adat resam. Ini memperjelaskan bahawa ciri-ciri pembelajaran informal 

adalah bertujuan untuk menyalurkan bentuk pembelajaran serta latihannya yang 

tersendiri.  

 

Bagi maksud lain pula, kajian ini juga melihat konsep “sosialisasi” kraf 

anyaman dari sudut proses penurunan ilmu kemahiran menganyam sebagaimana 

pandangan Broom (1981), sosialisasi adalah proses menyelaraskan individu-individu 

baru ahli masyarakat kedalam pandangan hidup yang terorganisasi dan mengajarkan 

mereka tentang tradisi-tradisi budaya masyarakatnya. 

 

Menerusi kajian ini, individu yang terlibat dalam sosialisasi ialah masyarakat 

tukang anyam yang terdiri daripada pelbagai tahap sosial di Pulau Carey. Menurut 

Cooley dalam Enomoto (1998) menyatakan bahawa kelompok sosial dalam sosialisasi 

adalah kelompok primer, iaitu keluarga, sekolah, dan kelompok pertemuan atau 

antara, kerana dalam kelompok-kelompok tersebut wujud kesatuan dan keberkesanan 

yang sangat kuat, yang mengikat hubungan anak dengan para ahli lain dalam 

kelompoknya.Sosialisasi adalah proses kompleks yang dialami oleh individu ketika 

belajar mengenal dan melaksanakan tingkah laku yang dituntut oleh masyarakat. Dari 

aspek sosialisasi, memperkenalkan tabiat, idea, sikap, dan nilai. Para ahli sains 

tingkah laku yang terdiri daripada ahli antropologi, ahli psikologi, dan ahli sosiologi 

menganggap sosialisasi sebagai salah satu cara utama masyarakat mengabadikan 

kewujudannya. Menurut Broom (1981) sosialisasi dapat dilihat daripada dua titik 

pandang, iaitu titik pandang masyarakat dan titik pandang individual. Mengikut aspek 

titik pandang masyarakat, sosialisasi adalah proses menyelaraskan individu-individu 

baru sebagai ahli masyarakat ke dalam pandangan hidup sebuah organisasi dan 

mengajarkan mereka tentang tradisi-tradisi budaya masyarakatnya.  

 

Peter Berger dan Thomas Luckmann (1966) menyatakan sosialisasi dari sudut 

budaya ialah ransangan budaya dipindahkan kepada individu oleh agen-agen 

sosialisasi yang lain seperti rakan sebaya, media massa, sekolah dan lain-lain. 

Menerusi konsep sosialisasi kajian ini, ia mencakupi proses kelangsungan yang 

melibatkan peranan keluarga dan persekitaran sosial bagi masyarakat Orang Asli Mah 

Meri di Pulau Carey. Proses sosialisasi itu memperlihatkan tahap-tahap perkembangan 

individu dalam mewarisi kemahiran menganyam melalui pola interaksi permulaan dan 

interaksi penyertaan. Proses sosialisasi ini menuntut peranan institusi keluarga dalam 

menjalankan tanggungjawab sebagai ahli dalam masyarakat bagi meneruskan tradisi 

kehidupan mereka.  

 

Sosialisasi kajian ini juga membawa maksud proses yang berlaku secara 

bertahap bagi tujuan membolehkan individu berada dalam struktur sosial masyarakat 

dengan maksud segala tindakan individu mengarah kepada tingkah laku kumpulan 

sosial tesebut dan keadaan ini ditafsirkan sebagai pengaruh sosialisasi. Teori 

pembelajaran-sosial pula mentafsirkan sosialisasi sebagai proses dimana individu 

akan mengenal pasti tingkah laku untuk disesuaikan dengan keadaan setempatnya. 

Manakala teori perkembangan kognitif pula menyatakan tahap kognitif yang 

menentukan reaksi terhadap situasi setempat dengan mengambilkira faktor sosial. 

Teori ini menganggap sosialisasi sebagai proses individu akan mengasimilasi dan 

menyesuaikan tingkah lakunya dengan persekitaran (Emmerich 1973). Merriam 

(1998) menyatakan sosialisasi adalah dari perspektif yang melibatkan kehidupan 

sosial, peranan, organisasi dan komuniti. 

 

Menurut Hargreaves (1972) sosialisasi adalah melibatkan didikan daripada ibu 

bapa dari peringkat bayi dan guru telah membentuk minda dan tingkahlaku seseorang. 

Setelah membesar dan berada dalam masyarakat, norma dan nilai masyarakat pula 

membentuk pandangan individu terhadap diri sendiri dan tentang kehidupan. 

Sosialisasi berlaku sehingga akhir hayat selagi hubungan sosial dan keahlian dalam 

kumpulan masih ada (Bilton, Bonnett, Jones, Stanworth, Sheard & Webster 1990). 

Apabila mencapai peringkat dewasa ia dinamakan sebagai sosialisasi orang dewasa 

(Elkin & Handel 1972). Individu cuba mempelajari peraturan dan harapan masyarakat 

setempat. Individu merupakan agen utama dalam menyesuaikan diri dengan 

persekitarannya (Mead 1974); Pallas 2000; Tischler 2002). Oleh itu, sosialisasi 

dianggap sebagai proses seseorang individu tersebut mempelajari ciri-ciri sosial yang 

diterima oleh masyarakat setempat. 

 

Sumida (1995) juga menyatakan bahawa meskipun banyak terdapat kelompok 

sosial dipersekitaran kehidupan anak, terpulang daripada pengaruh yang kuat didalam 

hubungan interaksi langsung pada anak, kelompok sosial dapat mempengaruhi 

peranan anak. Sumida mendefinisikan sosialisasi sebagai proses pembentukan fikiran 

dan tingkah laku didalam masyarakat atau kelompoknya, sebagai anggota masyarakat 

atau kelompok untuk memperoleh nilai, norma, sikap dari masyarakat atau kelompok 

itu melalui interaksi yang sedang berlangsung dengan orang lain.  

Menurut Jakob Sumardjo (2000), sebelum seorang seniman dilahirkan, 

dilingkungannya telah hidup suatu budaya yang didalamnya terdapat apa yang 

dinamai seni. Iaitu, apabila ia mencapai kesedaran, ia mula menghayati dan 

memahami apa yang disebut seni oleh masyarakatnya. Penyesuaian atau conditioning 

ini akan menyebabkan dia menyedari apa dan bagaimana seni itu. Dalam hal ini si 

calon seniman belajar dari tradisi seni masyarakatnya.  

 

Menerusi kajian ini, sosialisasi kraf anyaman juga boleh melambangkan unit 

kebudayaan yang didefinisikan oleh Parsuadi Suparlan (1997) sebagai sesebuah 

blueprint atau pedoman yang menyeluruh bagi kehidupan sekelompok masyarakat 

yang memiliki kebudayaan tersebut. Kebudayaan terdiri daripada kesatuan-kesatuan 

fikiran, nilai dan keyakinan yang menjadi sistem-sistem pedoman atau model-model 

kognitif yang berlaku pada pelbagai peringkat pengetahuan, perasaan dan kesedaran. 

Pendukung kebudayaan menggunakan model-model tersebut secara selektif yang 

mereka rasakan sebagai yang paling sesuai atau yang terbaik untuk dijadikan 

pedoman untuk mentafsirkan dengan penuh makna, serta untuk mewujudkan 

tindakan-tindakan dalam menghadapi persekitaran dan memanfaatkan pelbagai 

sumber daya yang ada didalamnya. 

 

Secara umumnya dalam konteks sosialisasi, ia adalah proses latihan untuk 

diterima dalam komuniti (Neugarten & Datan 1973; Atkinson & Delamont 1985; 

Spenner & Otto 1985; Blase 1985). Individu akan menggunakan segala pengetahuan, 

kemahiran, nilai dan sikap yang telah dibentuk atau diperolehi semasa latihan untuk 

menyesuaikan dirinya dengan keadaan setempat (Brookover & Gottelieb 1964; 

Neugarten & Datan 1973; Kelchtermans & Ballet 2002). Proses sosial berlaku kerana 

komuniti mampu mempengaruhi individu bergantung kepada minat dan iltizam 

individu itu sendiri (Kelchtermans & Ballet 2002) yang digerakkan oleh 'diri' 

(Kelchtermans & Vandenberghe 1994).  

 

Sosialisasi juga menurut Ahmadi (1991) mengemukakan pengertian tentang 

bagaimana proses-proses belajar sebagai proses sosialisasi adalah meliputi perkara 

seperti berikut : 

Proses sosialisasi adalah proses belajar. Iaitu suatu proses akomodasi 

dimana individu menahan, mengubah impulsimpuls dalam dirinya lalu 

diikuti oleh pewarisan cara hidup atau kebudayaan masyarakatnya. 

Semasa proses sosialisasi itu individu mempelajari kebiasaan, sikap, 

idea-idea, nilai-nilai dan tingkah laku dalam masyarakat di mana ia 

hidup, dan Semua sikap dan kecekapan yang dipelajari dalam proses 

sosialisasi itu disusun dan dikembangkan secara sistematis dalam 

peribadinya. 

 

Wigert dan Thomas (1970) dalam Halimahton (1984) memberi maksud 

bahawa bentuk sosialisasi itu berlaku disebabkan hubungan yang kuat dengan 

kebudayaan, dan disebabkan itulah mereka mudah menerima kepercayaan serta pola 

tingkah laku orang tua yang telah diikat dengan proses tradisi mereka.  

 

Bagi konteks kebudayaan, Tjetjep Rohendi Rohidi (1994) mengatakan bahawa 

si tukang secara hakiki, selain sebagai makhluk individu juga sebagai makhluk sosial, 

kerana pada dasarnya si tukang tidak dapat hidup dan mengembangkan semua 

potensinya tanpa adanya bantuan atau pertolongan daripada orang lain. Oleh itu, 

dalam kehidupannya si tukang sentiasa memerlukan bantuan orang lain.Justeru, 

proses warisan yang berlaku tersebut menunjukkan bagaimana sesebuah masyarakat 

atau keluarga mengembangkan kebiasaan, nilai-nilai, perilaku dan motif untuk dapat 

menjadi anggotanya.  

 

Menerusi disiplin antropologi, sosialisasi merupakan proses hubungan 

keluarga yang berkembang bermula dengan keluarga sebagai tempat anak melakukan 

hubungan pertama dan berkembang terus selama kehidupan anak (Papalia, 2003). 

Pengertian ini juga mencakupi proses transaksi dengan orang lain dalam lingkungan 

sekolah, maupun dengan rakan sebayanya. Sosialisasi juga turut bergantung pada 

proses hubungan luar menerusi standard sosial yang berlaku dalam sesuatu kelompok 

masyarakat. Malah, sosialisasi juga adalah proses latihan untuk diterima dalam 

komuniti (Neugarten & Datan, 1973; Atkinson & Delamont 1985; Spenner & Otto 

1985). Individu tersebut menggunakan segala pengetahuan, kemahiran, nilai dan sikap 

yang telah dibentuk atau diperolehi semasa latihan untuk menyesuaikan dirinya 

dengan keadaan setempat (Brookover & Gottelieb 1964; Neugarten & Datan 1973; 

Kelchtermans & Ballet 2002). Manakala T. Marimuthu (1990) dalam Ahmat Satmi 

(2005) melihat proses sosialisasi ialah proses seseorang individu mempelajari sosio 

masyarakat dengan harapan menjadikan kaedah ini sebahagian personalitinya. Malah, 

istilah kolektif yang digunakan untuk proses seorang individu memperolehi nilai, 

kepercayaan, norma dan ciri serta tingkah laku sosial lain yang dianggap cocok oleh 

masyarakat yang dianggotainya. Secara tidak langsung ia menggambarkan proses 

pemindahan pembelajaran yang mengaitkan persekitaran keluarga.  

1.10.2 Pendidikan Informal 

Kepentingan melihat proses pembelajaran Pendidikan Informal daripada sudut seni 

seperti yang dimaksudkan Jakob Sumardjo (2000) ialah dengan menekankan 

pengalaman instrinsik. Pengalaman intrinsik yang dimaksudkan ialah ia berlaku di 

luar kepentingan kurikulum.  

 

Menerusi pembelajaran kegiatan kraf tangan diluar struktur kurikulum, 

daripada perspektif „STANDARD DESK DICTIONARY‟ menekankan bahawa bentuk 

pemindahan yang berlaku itu sebagai amalan tradisi yang mengetengahkan makna 

nilai tersebut. Oleh yang demikian, menerusi kaedah dan strategi pembelajaran 

informal, ia mampu memperlihatkan bagaimana pola sosialisasi itu dapat memainkan 

peranannya dalam memastikan pemindahan kemahiran tersebut berlaku secara 

berterusan dan diwarisi dalam keluarga dan masyarakatnya. Jarvis (2006, 2007) 

menekankan bahawa proses pembelajaran secara informal lebih menumpukan tentang 

bagaimana seseorang individu itu berusaha untuk menjadi ahli dalam masyarakat 

tertentu dengan mengambilkira pelbagai disiplin akademik dibawah kontinum 

sosiologi, psikologi dan falsafah.  

 

Menurut Illeris (2002) pembelajaran manusia adalah suatu proses 'transformasi 

pengalaman kedalam pengetahuan, kemahiran dan tingkahlaku' (Jarvis, 1987:32). 

Dimana secara terminologinya, kaedah pemindahan pembelajaran yang berlaku keatas 

manusia adalah mengaitkan proses-proses kehidupan manusia yang 

melibatkanjasmani-body (genetik, fizikal dan biologi) dan mind-ingatan (pengetahuan, 

kemahiran, tingkahlaku, nilai, emosi, kepercayaan dan naluri). Disinilah wujudnya 

pengalaman-pengalaman sosial, pemindahan kognitif, emosi secara praktikal serta 

latar belakang manusia yang mengawal perubahan tingkah laku itu agar berlaku 

secara berterusan.  

 

Pendidikan Informal yang dimaksudkan dalam kajian ini menekankan proses 

yang melibatkan peranan individu sebagai tukang anyam dalam mengembangkan 

potensi kepada generasi pertukangan itu sendiri, yang merupakan suatu bentuk proses 

kesinambungan tradisi dalam kegiatan kraf tradisional. Menurut Abdul Rahim (1986), 

"Si datuk atau si nenek yang mewarisi kemahiran kraf dari datuk nenek 

mereka dahulu biasanya menurunkan pula kemahiran mereka kepada 

anak cucu mereka melalui pendidikan tidak formal. Begitulah 

seterusnya proses pemindahan pengetahuan kraf tradisional ini berlaku 

sejak zaman berzaman."  
 
 

  Pendefinisian Pendidikan Informal yang dimaksudkan dalam kajian sosialiasi 

kraf anyaman adalah menggunakan pandangan Coombs (1974) tentang disiplin 

Pendidikan Informal yang mengaitkan kegiatan yang berlaku diluar rangka sistem 

pendidikan, iaitu meliputi proses kehidupan sepanjang hayat yang membentuk tingkah 

laku sosial berbanding Pendidikan Formal. Coombs dan Ahmed (1974) menetapkan 

beberapa kriteria bagi mengukur kekuatan Pendidikan Informal berbanding dengan 

pendidikan yang lain seperti berikut: 

Jadual 1.1 : 

Spektrum Organisasi Pendidikan 

 

[Sumber: Coombs & Ahmed, 1974; Fordham, (1993)] 

 

Melalui Jadual 1.1 berikut, konsep Pendidikan Informal ini menandakan 

bahawa pembelajaran informal adalah pembelajaran yang berasaskan pengalaman 

yang diterima individu dalam ketiga-tiga situasi pendidikan yang dijelaskan walaupun 

dalam struktur formal dan tak formal. Menurut La Belle (1982) dalam Ralf 

Maslowski, Heiko Breit, Lutz Eckensberger dan Jap Scheerens (2009:18) bahawa 

Pendidikan Informal turut berlaku dalam konteks Pendidikan Formal menerusi 

pengalaman-pengalaman pelajar apabila mereka mula bekerja dalam latihan 

kumpulan.  

 

Pendidikan Formal Pendidikan Informal 

 

Pendidikan  

Non-Formal 

 
 

Mengambilkira struktur  

hirarki pendidikan, tahap 

kronologi "sistem 

pendidikan" bermula 

daripada sekolah rendah 

sehinggalah universiti 

termasuklah pelbagai 

program khas dan institusi 

samada teknikal, sepenuh 

masa dan latihan profesional 

adalah bertujuan bagi 

menambah pengajian 

akedemik umum. 

 

Proses sepanjang hayat 

adalah bermula dimana 

setiap individu memperoleh 

tingkah laku, nilai-nilai, 

kemahiran-kemahiran dan 

pengetahuan daripada 

pengalaman harian dan 

pengaruh pendidikan dan 

sumber-sumber persekitaran 

mereka melalui keluarga dan 

jiran-jiran, sambil bekerja 

dan bermain. Malah di pusat 

sumber serta media massa. 

 

 

Mana-mana aktiviti 

organisasi pendidikan di 

luar sistem formal 

samada yang beroperasi 

secara berasingan atau 

yang mengutamakan 

aktiviti secara meluas - 

iaitu ia memberikan 

pengenalpastian 

pembelajaran terhadap 

individu dan objektif 

pembelajaran. 

(Bersambung) 

  Pendidikan Informal membawa kepekaan yang pelbagai seperti menunjukkan 

proses membangun kecekapan kemahiran yang lebih terlatih kepada orang baru (Paul 

Hager & John Halliday, 2009). Selain itu, pandangan tersebut merupakan proses-

proses yang berlaku menerusi kelangsungan pendidikan sepanjang hayat dan setiap 

proses kehidupan perlu dikuasai untuk meneruskan kehidupannya. Menurut Mocker, 

Donald W., Spear, dan George E. (1982) bahawa konsep Pendidikan Informal adalah 

bermaksud seperti berikut: 

 

'learners control the means but not the objectives of learning'  

 

  Keperluan terhadap Pendidikan Informal mempunyai matlamat dan gaya 

pembelajaran dalam Pendidikan Formal dan Pendidikan Sepanjang Hayat. 

Iamenjelaskan tentang pembelajaran yang tiada objektif (ends and means). Pringle 

(2002) mengatakan bahawa proses pembelajarannya bertujuan untuk kelangsungan 

hidup dalam situasi tertentu. 

 

Retorik Pendidikan Informal dijelaskan oleh Wain (1987) mirip kepada proses 

sosialisasi yang membawa maksud proses sepanjang hayat, iaitu gambaran sebuah 

proses tentang latihan individu untuk mencapai sikap, nilai, kemahiran dan 

pengetahuan dari pengalaman harian dan pengaruh-pengaruh pendidikan serta 

sumber-sumber persekitarannya seperti daripada keluarga dan jiran-jiran, dari 

kegiatan bekerja dan bermain, pasar, perpustakaan dan media massa.  

Sosialisasi dalam kajian ini menjelaskan tentang bagaimana proses 

pengembangan kemahiran kraf ayaman suku Mah Meri yang dipengaruhi oleh nilai 

pegangan tradisi nenek moyang mereka diwarisi kepada generasi mereka pada hari ini 

seperti yang sedang berlaku di Pulau Carey. Hal demikian adalah kerana mengikut 

Mohd Johari (2004), pegangan nilai tersebut merupakan suatu kesinambungan yang 

disalurkan melalui kemahiran seni yang dikaitkan dengan proses penurunan ilmu 

sebagaimana digambarkan oleh Abdul Rahim Long bahawa kepandaian „Tukang‟ 

adalah sekadar mewarisi kemahiran secara turun-temurun dari datuk nenek moyang 

mereka, malah ia melibatkan proses pembelajaran yang melibatkan faktor adat resam. 

Menurut Abdul Rahim Long (1986),  

 

“Penurunan kemahiran tersebut berlaku secara proses pembelajaran 

tidak formal yang berterusan beserta dengan latihan dan amalan di 

sepanjang penghidupan harian mereka.”  

 

 Justeru, kelebihan yang terdapat menerusi kegiatan kraf anyaman suku Mah 

Meri ini tidak boleh dipandang ringan, kerana kemampuan ciri-ciri penurunan ilmu 

melalui didikan informal secara tidak langsung memperlihatkan bagaimana konsep 

pembelajaran yang berlaku ini mampu menandingi pendidikan secara formal kerana 

terdapatnya unsur-unsur daripada persekitaran yang kuat telah bertapak dalam 

sosiobudaya kehidupan mereka sejak turun temurun. 

 

1.10.3 Kraf Anyaman  

Menurut Siti Zainon Ismail (1989), “melalui seni anyaman kita diajar berbicara 

tentang daya kreatif yang mengandungi makna dan fikiran dalam konteks masyarakat 

kita.”Menerusi kajian ini, pengertian seni anyaman bagi suku Mah Meri bukan 

sekadar membicara bentuk yang telah dicipta malah juga turut melibatkan adat resam, 

pantang larang, nilai budi, malah ilmu yang dikuasai oleh suku ini tidak dapat 

dipertikaikan lagi. Setiap hasil anyamannya mempunyai kreativiti tersendiri, malah 

penuh ciri-ciri falsafah yang menggambarkan penguasaan fizikal seterusnya 

memperlihatkan tingkahlaku yang penuh dengan adatdan kepercayaan Orang Asli di 

negara ini. Menurut Wan Abd. Kadir dan Yap Beng Liang (1997) menyatakan bahawa 

nilai masyarakat dan identiti budaya yang terkandung tentang falsafah agama, logika 

dan etika kerana kraf merupakan identiti budaya masyarakat (Suzana Yunus, 2005). 

Menurut Herskovits (1938), 

 

"Baskets and mats are often produced by interlacing splints of materials, 

commonly grass, but also other materials such as roots, twigs, or leaf 

strips. … The relationships among the woven elements can be varied in a 

number of ways, producing a variety of results" 

 

 

 Secara tidak langsungkraf anyaman Mah Meri melambangkan ketinggian nilai dan 

kreativiti orang dahulu yang berkembang dalam evolusinya (Wan Abd. Kadir dan Yap 

Beng Liang, 1997). Oleh itu, kajian ini dapat mengungkapkan sedikit gambaran 

bagaimana sebahagian proses sejarah yang berlaku menggambarkan seni anyaman 

Orang Asli bukan sahaja mempunyai nilai dari segi kegunaannya tetapi 

memperlihatkan perkembangan kesenian dan kebudayaan yang merentasi 

pengetahuan proses, rekabentuk serta falsafahnya sebagai „budaya benda‟ mengikut 

masyarakat yang berbeza dengan budaya dan adat. 

 

  Justeru, kraf anyaman yang dimaksudkan dalam kajian ini merupakan unit 

„budaya kebendaan‟ yang memainkan peranan dalam membangunkan nilai-nilai 

estetika kraf anyaman suku Mah Meri di negara ini. Menurut A.Aziz Deraman (2007), 

setiap objek atau artifak budaya dalam sesebuah masyarakat mampu memberi makna 

yang mendalam dari sudut definisinya. Menurutnya, 

 

“Dalam kehidupan bangsa itu, apa sahaja yang kita lakukan adalah 

memerlukan makna. Makna dari suatu falsafah dan konsep bidang-

bidang kehidupan kita, sama ada dalam politik, ekonomi dan 

kemasyarakatan. Kehidupan kebudayaan dalam ertinya yang luas, 

sehingga ke aspek-aspek kecil seni budaya sekalipun, ia mendukung 

maknanya” 

 

 

 

Manakala definisi Tylor (1871) pula menyifatkan bahawa budaya benda ialah, 

“Budaya kebendaan atau artifak merupakan segala ciptaan si tukang 

yang berbentuk objek-objek tertentu, seperti alat, rumah atau bangunan, 

senjata, kenderaan dan lain-lain.Budaya bukan kebendaan adalah seperti 

sesuatu ciptaan si tukang yang abstrak seperti kepercayaan, adat resam, 

undang-undang dan sebagainya.Tiap-tiap masyarakat mempunyai 

kebudayaan, tetapi ianya berbeza dari satu masyarakat kepada 

masyarakat yang lain. Namun begitu terdapat beberapa ciri dan aspek 

yang sama didapati wujud dalam kalangan anggota masyarakat seperti 

bahasa objek-objek kebendaan, amalan agama, sistem kekeluargaan, 

nilai kesenian dan sebagainya. Inilah yang kita katakan pola-pola 

kebudayaan sejagat.” 

 

 

Kraf anyaman Mah Meri adalah merupakan kesenianyang dibentuk daripada 

proses ekspresi kebudayaan si tukang (Mudji dan Chirist, 1993). Begitu jugalah 

menurut Tylor (1871) bahawaapa-apa kesenian ditakrifkan sebagai kebudayaan atau 

peradaban bagi menggambarkan keseluruhan kompleks yang meliputi pengetahuan, 

kepercayaan, peraturan (kemasyarakatan), undang-undang (kemasyarakatan), adat 

resam, tabiat, kesenian, keupayaan dan kebiasaan lainnya yang dipelajari oleh si 

tukang sebagai anggota masyarakat.  

Oleh itu, kraf anyaman merupakan sebahagian daripada unsur „Kraftangan‟ 

Mah Meri iaitu hasil daripada kemahiran tangan masyarakatnya yang melalui proses 

kebudayaannya sendiri. Dalam erti kata lain, ia melalui satu proses kebudayaan yang 

mana menurut Koentjaraningrat (1985) terdiri daripada 3 bentuk, iaitu (1) sistem 

ideal, (2) sistem sosial dan (3) sistem perilaku, yang terintegrasi secara menyeluruh 

dan berlaku dalam sebuah kelompok masyarakat. Ianya hidup dalam fikiran-fikiran 

individu yang menjadi warga masyarakat, yang berkaitan, sebagai sebuah sistem yang 

menjadi pendorong bagi pelbagai kegiatan yang diperlukan. Pada setiap kebudayaan 

sentiasa ada unsur-unsur universal yang menjadi bahagian hakiki daripadanya. Unsur-

unsur universal tersebut ialah (1) sistem religis atau kepercayaan, (2) sistem 

kekerabatan dan organisasi sosial, (3) sistem bahasa, (4) sistem kesenian, (5) sistem 

ekonomi atau mata pencarian, (6) sistem pengetahuan dan (7) sistem teknologi. 

Malah, kesenian anyaman Mah Meri telah dapat menggambarkan bahagian yang 

hakiki daripada maksud kebudayaan yang dibincangkan, ianya merupakan antara 

unsur universal daripada tujuh unsur yang disebutkan di atas. 

 

Justeru, kraf anyaman yang dimaksudkan dalam kajian ini ialah kraf anyaman 

hasilan yang berbentuk anyaman iaituberupa bakul, raga, sungu, dendan dan 

origami.Anyaman yang merupakan hasil kraftangan yang telah menyumbang terhadap 

ekonomi bagi setiap isirumah suku wanita di Kampung Sungai Bumbun amnya. Kraf 

anyaman suku Mah Meri dapat dibezakan dengan kraf tangan anyaman yang lain 

melalui teknik yang dibina daripada bahan-bahan semulajadi di persekitaran Pulau 

Carey.Malah seni anyaman yang dimaksudkan dalam kajian ini ialah anyaman yang 

dihasilkan oleh suku Mah Meri, yakni kemahiran mereka yang dikuasai sejak zaman 

nenek moyang yang melambangkan anutan dan semangat kepercayaan bentuk krafnya 

tersendiri yang masih dapat dilihat di sekitar Pulau Carey. Kelompok Orang Asli ini 

masih mendiami kawasan yang dimaksudkan dan masih menghasilkan kraf anyaman 

tradisi mereka dan terlibat secara ekonomi dalam penghasilkan produk kraf  anyaman.  

 

1.10.4 Mah Meri 

Mah Meri yang dimaksudkan dalam kajian ini ialah kumpulan etnik Orang Asli yang 

menetap di sekitar Pulau Carey. Mengikut laporan Jabatan Hal Ehwal Orang Asli 

(1994), suku Mah Meri yang dimaksudkan ini masih terdapat di negeri Selangor iaitu 

antara penempatan mereka adalah yang terdapat di sepanjang pantai barat daya di 

antara daerah Klang dan Kuala Langat. Petempatan utamanya ialah di antara Pulau 

Ketam (dalam Daerah Klang) dan Sepang (dalam Daerah Kuala Langat).  

 

 Mah Meri berasal dari nama rasmi 'Bersisi' sebagaimana yang diperuntukkan 

oleh Jabatan Pembangunan Orang Asli. Mah Meri juga bermaksud 'Orang Hutan' 

(Chan, 2010; Nowak, 1987). Malah,terdapat juga gelaran lain yang dikenali sebagai 

'Orang Laut' yang sinonim dengan keadaan kehidupan mereka yang tinggal 

berhampiran laut dan bekerja sebagai nelayan (JAKOA-UNICEF,1998; Kementerian 

Pembangunan Luar Bandar, 2002). Selain itu, mereka adalah sub suku bangsa Orang 

Asli daripada suku Senoi.  

 

Dari sudut perbendaharaan kata yang berasal daripada bahasa Mah Meri dalam 

subgolongan ini lebih banyak berbanding dengan perkataan pinjaman dan gabungan 

bahasa Mah Meri dan Bahasa Melayu. Perkataan asal Mah Meri terdiri daripada 50% 

perkataan pinjaman daripada bahasa Melayu dan gabungan dua bahasa tersebut 

masing-masing ialah 25%. Hal ini menunjukkan bahawa subgolongan ini banyak 

menggunakan bahasa Mah Meri yang agak berlainan daripada bahasa Melayu, 

manakala kedua-dua kategori yang berakhir ini pula dibentuk sebagai bahasa Mah 

Meri hasil daripada proses akulturasi dengan masyarakat Melayu. Kedua-dua kategori 

yang terakhir juga penting dalam pembentukan dan perkembangan bahasa Mah Meri 

itu sendiri (Asmah, 2006). Jadual 1.2 menjelaskan kedudukan suku Mah Meri dalam 

kelompok suku bangsa Orang Asli di negara ini.  

 

Jadual 1.2  

Suku dan Suku Bangsa Orang Asli di Malaysia 

Suku 

suku 

Negritos Senoi Proto-Malays 

BANGSA 

Kensiu 

Kintak 

Lanoh 

Jahai 

Mendriq 

Bateq 

Temiar 

Semai 

Semaq Beri 

Che Wong 

Jahut 

Mah-Meri 

Temuan 

Semelai 

Jakun 

Orang Kanaq 

Orang Kuala 

Orang Seletar 

 

[Sumber: Pusat Perkembangan Kurikulum dan United Nations Children‟s  

        Fund (1998)] 

 

 

Menerusi kajian ini, penyelidik hanya menfokuskan kawasan petempatan suku 

Mah Meri yang menetap di Kampung Sungai Bumbun, Kampung Sungai Judah, dan 

Kampung Sungai Rambai yang cukup terkenal kemahiran kraf anyaman mereka. 

1.10.5    Pendidikan Formal 

Bagi mencapai maksud Pendidikan Formal dalam kajian sosialisasi kraf anyaman ini,  

Pendidikan formal bolehlah ditakrifkan sebagai proses pengajaran dan pembelajaran 

Bidang Kraf Tradisional Anyaman yang berlaku di sekolah dan ianya dilaksanakan 

menerusi bidang kurikulum Pendidikan Seni Visual. Bidang tersebut dilaksanakan 

secara rasmi mengikut sistem yang ditetapkan oleh kerajaan. Proses ini berlaku 

didalam sesuatu Institusi sekolah sama ada rendah atau menengah yang mempunyai 

struktur daripada segi kronologi dan hirarki yang bermula dari sekolah rendah hingga 

ke peringkat universiti dan mempunyai kurikulum yang disahkan oleh pihak 

berkuasa.  

 

Menerusi kajian ini, penyelidik menggunakan pelajar sekolah di sekitar Pulau 

Carey bagi melihat pengaruh-pengaruh kraf anyaman suku Mah Meri yang 

mempengaruhi pengetahuan dan kemahiran menganyam mereka di institusi 

pendidikan formal. Anyaman merupakan salah satu subjek kraftangan yang 

ditawarkan dalam kurikulum Pendidikan Seni Visual yang menyediakan pengalaman 

kreatif pelajar dalam pendidikan kraf itu sendiri bagi mencapai hasrat Falsafah 

Pendidikan Kebangsaan. Selain itu, kajian ini juga bertujuan untuk melihat bagaimana 

pelajar-pelajar dapat menggunakan nilai-nilai, prinsip, kaedah menganyam mengikut 

sosiobudaya mereka sendiri. Prinsip-prinsip yang dimaksudkan akan dilihat melalui 

satu rubrik yang dibina bagi mengukur pengaruh-pengaruh atau kesan-kesan 

sosialisasi kraf anyaman yang berlaku dalam suku Mah Meri di sekitar Pulau Carey. 

Antara perkara yang dilihat ialah bagaimana pelajar menggunakan bahan yang 

terdapat di sekitar Pulau Carey, alatan dan teknik yang digunakan serta unsur-unsur 

kraf anyaman suku Mah Meri yang digunakan oleh pelajar. 

1.10.6   EGO 

Menurut Pusat Rujukan Persuratan Melayu maksud EGO (ego) ialah personaliti atau 

sifat seseorang sebagai individu yang memperlihatkan kelakuan dan keupayaan serta 

keperibadiannya.Menerusi kajian ini, EGO bermaksud individu yang membawa 

peranan tukang anyam dalam masyarakat suku Mah Meri yang menetap di Pulau 

Carey. EGOdalam kajian ini berupaya memindahkan kemahiran menganyam kepada 

ahli keluarga yang terdekat seperti anak, cucu ataupun saudara mara bagi 

mengembangkan lagi sosialisasi kemahiran menganyam di Kampung Sungai Bumbun. 

 

Dalam kajian ini, penyelidik mengenali ahli-ahli keluarga masyarakat yang 

terlibat dalam kegiatan menganyam melalui panggilan pangkat seperti gͻmͻh 

(moyang), ninik (datuk), gəndəi (nenek), apak (bapa), gəndek (ibu), jԑk (abang), ga"uk 

(kakak), adek (adik), kənͻn (anak), kəntʃuɁ (cucu), kəntʃԑt (cicit) dan jԑ (piut) (Jariah, 

2006). Yakni, struktur sosial salasilah keluarga setiap isi rumah tukang anyam disusun 

dengan panggilan EGO. Dalam kajian ini, EGO akan menunjukkan hubungan bagi 

setiap pangkat yang menunjukkan bagaimana proses penurunan ilmu kemahiran 

menganyam bagi mengesan struktur sosialisasi keluarga. Menerusi kajian ini, 

sebahagian bentuk pemindahan kemahiran kraf anyaman akan dilihat melalui pola-

pola yang berlaku dalam keluarga, masyarakat dan persekitaran. Maka, dalam 

penyelidikan ini, pola tersebut dapat menjelaskan bagaimana faktor yang disebut 

dalam proses pengembangan sosialisasi kraf anyaman di Kampung Sungai Bumbun 

amnya. 

1.11 Rumusan  

 

Secara tidak langsung bab ini telah menjelaskan intipati kajian iaitu pengenalan 

kepada kepentingan kraf anyaman daripada sudut pendidikan. Selain itu, bab ini turut 

membincangkan latarbelakang susur galur kraf anyaman negara ini termasuk 

kedatangan Orang Asli yang membawa kebudayaan anyaman ke negara ini melalui 

proses asimilasi budaya nusantara termasuk terminologi kajian dan perancangan 

kajian Perancangan Bab ini juga merangkumi pernyataan masalah, tujuan, objektif 

dan persoalan-persoalan kajian yang menjurus kepada pembentukan teori kajian. 

 

 

 

 

 

 

 

 

 

 

 

 

 




